
/Боловсролын ерөнхий хуульд нэмэлт, өөрчлөлт 
оруулах тухай хуулийн төсөл/

Боловсролын ерөнхий хуульд нэмэлт, өөрчлөлт оруулах тухай хуулийн төслийг хэрэгжүүлэхэд иргэн, хуулийн этгээд буюу аж ахуйн нэгж байгууллага, төрийн байгууллагын үйл ажиллагаа эрхлэхтэй холбоотой энэхүү төсөлд тусгасан үүргийг гүйцэтгэхтэй холбогдуулан гаргах зардлыг тооцож, түүний үндсэн дээр эдгээрт ногдох зардал, үйл ажиллагааны ачааллыг багасгаж, зохицуулалтын боломжит хувилбарыг боловсруулахад энэхүү зардлын тайлангийн гол зорилго нь оршино. 
Хуулийн төслийг хэрэгжүүлэхтэй холбогдон гарах зардлын тооцоог Монгол Улсын Хууль тогтоомжийн тухай хуулийн  18.1 дэх хэсэгт тусгаснаар Засгийн газрын 2016 оны 59 дүгээр тогтоолын 4 дүгээр хавсралтаар баталсан “Хууль тогтоомжийг хэрэгжүүлэхтэй холбогдон гарах зардлын тооцоог хийх аргачлал”-д дурдсаны дагуу хууль тогтоомжийг хэрэгжүүлэхтэй гарах зардал, нөлөөллийг эрх зүйн зохицуулалтад хамаарах иргэн, хуулийн этгээд, төрийн байгууллагын зардлыг харгалзан үзсэн. 
Боловсролын ерөнхий хуульд нэмэлт, өөрчлөлт оруулах тухай хуулийн хэрэгжилттэй холбогдон гарах иргэн, хуулийн этгээд, төрийн байгууллагын зардлыг одоогийн мөрдөгдөж буй хууль, тогтоомжийн зарим зүйл, заалтад нэмж зохицуулалт хийх боломжтойгоор тооцсон болно. 
Өөрөөр хэлбэл хуулийн төсөлд одоо мөрдөгдөж буй хууль, тогтоомжийн төсөлд хэвээр туссан, иргэн, хуулийн этгээд, төрийн байгууллагад нэмэлтээр зардлын нөлөөлөл үзүүлэхгүй зүйл заалтыг одоогийн батлагдсан орон тоо, төсөв, зардалд нөлөөлөхгүй гэж үзсэн.  			
Боловсролын асуудал эрхэлсэн төрийн захиргааны төв байгууллага болон аймаг, нийслэлийн Боловсролын газар, дүүргийн Боловсролын хэлтсийн чиг үүрэг одоогийн хүчин төгөлдөр мөрдөгдөж буй хууль, тогтоомжийн дагуу зүйл заалт хэвээр үргэлжлэн явагдах бөгөөд төрийн байгууллагад нэмэлтээр зардал шаардагдахгүй бөгөөд батлагдсан орон тоо, төсвөөр ажиллахаар тооцсон.
Хуулийн төсөлд тусгагдсан дараах зохицуулалтыг жил бүрийн улсын төсөвт төлөвлөгддөг тул тухайн байгууллага дотооддоо төсөв хооронд зохицуулж болох зардал төдийгүй хуулиар эрхийг нь нээж өгөх шаардлагатай байгаа зохицуулалт болно. Тухайлбал; 
1.Засгийн газраас төрийн болон орон нутгийн өмчийн цэцэрлэг, ерөнхий боловсролын сургууль, мэргэжлийн болон техникийн боловсролын сургалтын байгууллага, насан туршийн суралцахуйн төвийн багш, удирдах болон мэргэжлийн ажилтны үндсэн цалинг улсын дундаж цалингаас багагүй байхаар тооцож, инфляцийн түвшинтэй уялдуулан жил бүр шинэчлэн тогтоох зохицуулалт Монгол Улсын Засгийн газрын мөрийн хөтөлбөрт туссан цалин тэтгэврийг инфляцийн түвшинтэй уялдуулан жил бүр тогтоож байх зорилттой нийцэж байгаа болно.

2.Хувийн хэвшлийн цэцэрлэг, ерөнхий боловсролын сургууль, мэргэжлийн болон техникийн боловсролын сургалтын байгууллага нь багш, удирдах болон мэргэжлийн ажилтны үндсэн цалинг харгалзах түвшний төрийн болон орон нутгийн өмчийн боловсролын сургалтын байгууллагын багш, удирдах болон мэргэжлийн ажилтны үндсэн цалин, нэмэгдэлтэй тэнцүү байх зохицуулалтанд улсын төсвөөс хөрөнгө гаргахгүй байх ба байгууллага дотооддоо зохицуулж олгох юм.

3.Төрийн болон орон нутгийн өмчийн цэцэрлэг, ерөнхий боловсролын сургууль, мэргэжлийн болон техникийн боловсролын сургалтын байгууллага, насан туршийн суралцахуйн төвийн боловсролын нийтлэг үйлчилгээний ажилтны үндсэн цалин багшийн цалингийн зөрүү хорин хувиас илүүгүй байх зохицуулалт дээрхтэй адил нөхцөлөөр зохицуулагдана. 

4.Цэцэрлэг, ерөнхий боловсролын сургуулийн нэг бүлэгт хичээллэх суралцагчийн тоо боловсролын асуудал эрхэлсэн Засгийн газрын гишүүнээс тогтоосон нормативаас хэтэрсэн тохиолдолд хүүхдийн тоотой уялдуулсан цалингийн нэмэгдэл олгох, цэцэрлэг, ерөнхий боловсролын сургууль, мэргэжлийн болон техникийн боловсрол, сургалтын байгууллага, насан туршийн суралцахуйн төвийн анги, бүлэг удирдсан багшийн нэмэгдлийг тухайн анги, бүлгийн суралцагчийн тоотой уялдуулан олгох гэсэн заалтууд нь тухайн сургууль, цэцэрлэгт оногдож байгаа гүйцэтгэлийн санхүүжилт буюу 1 суралцагчид оногдох хувьсах зардлаас шийдвэрлэх боломжтой. 

5. Багш бэлтгэх сургалтын хөтөлбөрөөр амжилттай суралцсан суралцагчид 
сургалтын төлбөрийн хөнгөлөлт, чөлөөлөлт олгох, сар бүр хөдөлмөрийн хөлсний доод хэмжээнээс багагүй хэмжээтэй амжиргааны тэтгэлэг олгох, багш мэргэжлээр амжилттай суралцаж, амжиргааны тэтгэлэг авсан хугацааг багшаар ажилласанд тооцох гэсэн заалтын сар бүр хөдөлмөрийн хөлсний доод хэмжээнээс багагүй хэмжээтэй амжиргааны тэтгэлэг олгох хэсэг нь л тодорхой зардал шаардагдана. Жишээ нь тухайн жилд амжилттай суралцсан 5000 оюутан байна гэж үзэхэд жилд 39,6 тэрбум төгрөг нэмж шаардагдана гэсэн үг. 

6. Сум, баг, улсын болон орон нутгийн зэрэглэлтэй хот, тосгон дахь төрийн болон орон нутгийн өмчийн цэцэрлэг, ерөнхий боловсролын сургууль, мэргэжлийн болон техникийн боловсрол, сургалтын байгууллага, насан туршийн суралцахуйн төвийн багш,  мэргэжлийн болон удирдах ажилтанд гурван жил тутамд, боловсролын нийтлэг үйлчилгээний ажилтанд таван жил тутамд нэг удаа зургаан сарын үндсэн цалинтай нь тэнцэх хэмжээний мөнгөн тэтгэмжийг улсын төсвөөс олгоно гэсэн заалтад Боловсролын нийтлэг үйлчилгээний ажилтнуудын тэтгэмж олгох зардал л нэмэгдэнэ. 

7. Төрийн болон орон нутгийн өмчийн цэцэрлэг, ерөнхий боловсролын сургууль, мэргэжлийн болон техникийн боловсрол, сургалтын байгууллага, насан туршийн суралцахуйн төвд 25-аас дээш жил ажиллаж, тэтгэврийн даатгалын шимтгэл төлсөн багш, боловсролын мэргэжлийн болон удирдах ажилтан өөрөө хүсвэл эмэгтэй 50, эрэгтэй 55 настай тэтгэвэрт гарч болох бөгөөд тэдгээрт ажилласан нэг жилийг нь нэг аравны таван /1,5/ жилээр тооцон Төрийн албаны тухай хуулийн 60.1-д  заасан нэг удаагийн буцалтгүй тусламж олгоход нэмэлт санхүүжилт шаардлагатай ч боловсролын салбарын төсвийн санхүүжилтийг нэмэгдүүлж, нийгмийн даатгалын сангийн өр, авлагыг барагдуулснаар шийдвэрлэх боломжтой. 

8. Төрийн болон орон нутгийн өмчийн цэцэрлэг, ерөнхий боловсролын сургууль, мэргэжлийн болон техникийн боловсрол, сургалтын байгууллага, насан туршийн суралцахуйн төвд 15-аас доошгүй жил  ажилласан багш, ажилтны нэг хүүхдийг  төрийн өмчийн дээд боловсролын сургалтын байгууллагад үнэ төлбөргүй суралцуулдаг болгоход энэ заалтын дагуу төсөвт суугдаж байгаа зардал нэмэгдэхгүй. 

9. Төрийн болон хувийн хэвшлийн цэцэрлэг, ерөнхий боловсролын сургуулийн нэг суралцагчид төрөөс ногдох сургалтын хувьсах зардлын хэмжээг хөдөлмөрийн хөлсний доод хэмжээг гурваас дөрөв дахин үржүүлсэнтэй тэнцүү байхаар тооцон инфляцийн түвшинтэй уялдуулан жил тутам шинэчлэн тогтоох зардлыг боловсролын салбарын санхүүжилтйг олон улсын жишигт буюу дотоодын нийт бүтээгдэхүүний 7-гоос доошгүй эсвэл төсвийн нийт зардлын 20-оос доошгүй хувьд хүргэснээр шийдвэрлэх боломжтой. 

Эцэст нь хуулийн төсөлд тусгагдсан төрөөс боловсролын салбарт дотоодын нийт бүтээгдэхүүний 7-гоос доошгүй хувийг, эсвэл  улсын төсвийн нийт зардлын 20-иос доошгүй хувийг зарцуулах зохицуулалт нь Олон улсад хэрэглэгддэг нийтлэг жишиг тул энэ зардалд хөрөнгө төлөвлөх зайлшгүй шаардлага байсаар байна.

 Монгол Улсын 2025 оны төсвийн тухай хуулиар боловсролын салбарт Дотоодын нийт бүтээгдэхүүн (2025 онд Дотоодын нийт бүтээгдэхүүн 95 их наяд хүргэхээр төсөвлөсөн)-ий 4,7 хувийг зарцуулж байна. Энэ нь нийтдээ 4 их наяд 466 тэрбум төгрөг болох бөгөөд 7 хувь болгон 6 их наяд 650 тэрбум төгрөг буюу 2 их наяд 184 төгрөгөөр нэмэгдүүлэх шаардлагатай болно. Харин Монгол Улсын 2025 оны төсвийн тухай хуулиар Улсын төсвийн нийт зардал 33 их наяд 470 тэрбум төгрөг байгаа бөгөөд Боловсролын салбарт 13,3 хувийг нь зарцуулж байна. Энэ хувийг 20 хувьд хүргэхэд Боловсролын салбарын төсөв 6 их наяд 694 тэрбум төгрөгт хүрэхээр тооцоо байна. Улсын их хурлаас тухайн жилийн улсын төсвийг батлахдаа дээрх 2 хувилбарын аль боловсролд ашигтай хувилбарыг сонгон хэрэглэх боломжтой.  

Хэрвээ боловсролын салбарын санхүүжилтийг дотоодын нийт бүтээгдэхүүний 7-ноос доошгүй хувийг эсвэл төсвийн нийт зардлын 20-оос доошгүй хувийг зарцуулдаг болох хуулийн төслийн заалт батлагдаж чадвал энэхүү хуулийн төсөлд оруулсан төсвөөс зардал шаардагдах заалтуудыг бүрэн санхүүжүүлэх боломжтой гэж үзэж байна. 

